
வாருங்கள். நான் விரைந்து இயக்குநரின் இசைவைப் பெற்றுத் தருகிறேன்’ என்றேன்.

‘மனுச் செய்வதற்கான தேதி தாண்டிவிட்டதாகக் கூட்டத்தில் சொன்னார்கள். அப்படியிருக்க நீங்கள் கிண்டலா செய்கிறீர்கள்’ என்று நிருபர்கள் என்னை மடக்கினர்.

‘நெ. து. சு. வுக்குக் கிண்டல் பேசத் தெரியாது என்பது உங்களுக்கே தெரியும். அவர் எதையும் சீரியஸ் ஆகத்தான் சொல்லுவார். அவர் சொல்லுகிறபடி செய்யுங்கள்’ என்று கஸ்துரி பிள்ளை முட்டுக் கொடுத்தார்.

நிருபர்கள் இசைந்தார்கள்.

அடுத்த நாள் அலுவலகம் வந்தார்கள். மனுவையும் வழிமுறை களையும் பெற்றுக்கொண்டு சென்றார்கள்.

ஒரு வாரத்திற்குள் மனுவைப் பெற்று வரும்படி சொல்லி அனுப்பினேன்.

‘பள்ளிக்காக, தற்காலிக இடங்கள் இரண்டொன்றைப் பார்த்து வையுங்கள். நீங்களும் என்னோடு வாருங்கள். நான் அவற்றைப் பார்த்து, ஒன்றைத் தேர்ந்தெடுக்கிறேன்’ என்று ஆர். வி. கிருஷ்ண அய்யருக்குச் சொல்லியனுப்பினேன். அந்தச் செய்தியை அவராலும் நம்ப முடியவில்லை.

நிருபர்கள் நெருக்கி மனுவை ப் பெற்றார்கள்; மூன்று கட்டடங்களைக் குறித்துக் கொண்டார்கள்.

நான்கு நாள்களில் எல்லாம் என்னிடம் சேர்ந்தன. முன்கூட்டிச் சொல்லிவிட்டு, திரு ஆர். வி. கி. யையும் நிருபர்களையும் அழைத்துக் கொண்டு கட்டடங்களைத் தணிக்கை செய்தேன்.

எந்தக் கட்டடம் ஏற்றது என்பதில் ஒருமித்த கருத்து உருவாயிற்று.

அக் கட்டடத்தில் புதிய பள்ளி நடக்க இசைவு தரும்படி, கோவை மண்டலப் பள்ளி ஆய்வாளர் வழியாக, பொதுக்கல்வி இயக்குநருக்குப் பரிந்துரை அனுப்பி வைத்தேன்.

அம் மனு காலந்தவறி வருவதைப் பொருட்படுத்தாது, தேவையைப் பற்றிக் கவனம் செலுத்தி, இசைவு தரும்படி வேண்டினேன்.

சில நாள்கள் சென்றன.

அலுவல் பற்றிச் சென்னைக்குச் சென்ற மண்டல ஆய்வாளரைச் சேலம் சந்திப்பில் கண்டேன்.

